
Äntwert vun der Madamm Ministesch fir Gesondheet a sozial Sécherheet op d'parlamentaresch
Fro n° 4614 vum 13. August 2026 vun der honorabeler Deputéierte Madamm Corinne Cahen.

− Gëtt et bei der CNS ee konkreete Service/Callcenter deen dofir zoustänneg ass den Assuréen e Suivi vun
hiren Demanden ze ginn oder geet dat just iwwer déi allgemeng Telefonsnummer?

D’Ufroe vun den  Assuréë betreffend de Suivi vun hiren Demanden, erreechen d’Gesondheetskeess (CNS)
iwwert déi gängeg Kanäl, dorënner och déi allgemeng Telefonsnummer vun der CNS. D’Ufroen, déi iwwert
der CNS hir allgemeng Telefonsnummer erakommen, gi vum “Service Accueil et Information” traitéiert.
Am Fall wou den Assuré méi spezifesch Froen huet, leeden d’Mataarbechter d’Ufro un den zoustännege
Service weider, sou dass den Assuré déi néideg Informatiounen iwwert d’Traitement vu senger Demande
kritt.

− Wa jo, wéi vill Uriff koumen an de leschte 6 Méint eran, fir no engem Suivi vun den Demanden ze froen?

Well d’Motiver vun den Uriff net systematesch enregistréiert ginn, ass et der CNS net méiglech, un Hand
vun all den Uriff déi iwwer hier allgemeng Nummer era kommen, déi genau Unzuel un Uriff, déi am Kader
vun enger Fro zum Suivi vun enger Demande gemaach ginn, ze identifizéieren.

Allerdéngs kann d’CNS eng Schätzung ofginn. Et kann een dovunner ausgoen dat d’CNS ongeféier 9.200
Uriff pro Mount entgéint hellt bei deenen et sech em eng Fro zum Suivi vun enger Demande handelt. Dat
sinn an der Moyenne ongeféier 420 Uriff pro Dag zu dësem Sujet, wat ongeféier 17% vun all den Uriff déi
pro Dag erakommen entsprécht. Dës Zuele sinn allerdéngs just eng ongeféier Schätzung.

− Bestinn Delaien déi beim traitéiere vun Demandë mussen agehale ginn?

D’Traitement vun den Demanden déi iwwer Telefon erakommen ënnerläit kenge gesetzlechen oder
statutareschen Delaien. Allerdéngs versichen d’Mataarbechter vun der CNS dës Demanden natierlech
ëmmer esou séier wéi méiglech ze traitéieren.

− Ass virgesinn d’Prozeduren an der CNS ze digitaliséieren, fir datt den Devis net per Post muss geschéckt
ginn?

Am Kader vun der CNS hirer Digitaliséierungsstrategie ass virgesi fir d’Echangë vun allen Dokumenter
souwuel tëscht der CNS an den Assuréë wéi och tëscht der CNS an de Prestatairen no an no ze
digitaliséieren. Dës weideren ass virgesi fir en “Customer Relationship Management” (CRM) anzeféieren.

− Falls jo, gedenkt d’Madamm Minister den Assuréen en Abléck doran ze gi wou hir Demanden den Ament
dru sinn a wéi eng weider Dokumenter eventuell mussen nogereecht ginn? Esou wéi dat och um Portail vu
MyGuichet de Fall ass, wann ee beispillsweis d’Studiebäihëllef (AideFI) ufreet.

D’CNS ass sech der Wichtegkeet wat d’Verbessere vum Suivi vun den Demandë fir den Assuré ugeet a
vum Accès op kloer a verständlech Informatioune, bewosst. D’Resultater vun enger rezenter Etüd hunn
dës Prioritéit confirméiert a wäerten et erlaben, déi verschidde Piste fir zukünfteg Verbesserunge besser
ze orientéieren.

Donieft sief präziséiert, dass d’Digitalisatioun an d’Vereinfachung vun den Demarchë wichteg Elementer
duerstelle fir laangfristeg dem Assuré zum Beispill ze erméiglechen, den aktuelle Stand vu senger
Demande ze consultéieren, souwéi d’Informatioun ze kréien ob eventuell zousätzlech Piècë mussen
nogereecht ginn.

An dësem Kontext schafft d’CNS enk mam Centre des Technologies de l’Information de l’État (CTIE)
zesummen, dëst och besonnesch am Kader vun den Demarchen, déi accessibel si via d’Plattform
“MyGuichet.lu”.

− Wäert et no dësen Updatë méi iwwersiichtlech fir d’Assuréë sinn, wéi vill fir hir Behandlunge
rembourséiert gëtt?

− Wéi eng weider Ännerunge si fir de Site vun der CNS geplangt oder amgaangen ëmgesat ze ginn?“

D’CNS plangt aktuell keng grouss Ännerunge wat hiren Internetsite ugeet. Et sief awer bemierkt, dass de
Site vun der CNS reegelméisseg aktualiséiert a weiderentwéckelt gëtt, virun allem op Basis vun de
Réckmeldunge vun den Assuréen, vun hire Froen an de Besoinen, déi sech am Alldag weisen. Och
gesetzlech a statutaresch Ännerunge souwéi Ännerungen, déi d’Nomenclature betreffen, ginn, wann
noutwenneg, um Site berücksichtegt an ugepasst.

D’Zil ass virun allem, d’Informatiounen um Site esou aktuell, korrekt a verständlech wéi méiglech ze halen,
an de Site kontinuéierlech un d’Besoine vun den Assuréen unzepassen.

Wat d‘Remboursementer ugeet, gëtt et eng extra Rubrik um Site vun der CNS, wou d’Assuréen
Informatiounen, betreffend d’Remboursementer vun de verschiddene Leeschtungen, fannen. Hei de Link
zu dëser Rubrik: https://cns.public.lu/fr/assure/remboursements/prestations-remboursees.html.

Lëtzebuerg, den 31. August 2026

